
Encontro virtual XUNTA - UE 
A axenda social europea ante o reto da competitividade, a 

transición verde e a autonomía estratéxica 

Data 13/07/2026 

Lugar Zoom 

Organizadores Fundación Galicia Europa  

Ponentes  

• Sonia Vila, asesora da vicepresidenta da Comisión Europea 
encargada de Dereitos Sociais e Capacidades, Emprego de 
Calidade e Preparación, Roxana Mînzatu 

• Zeltia Lado Lago, directora xeral de Formación e 
Cualificación para o Emprego 

Benvida e 
moderación 

Ana Ramos, directora da oficina de Bruxelas da FGE 

Documentación 

EU Anti-Poverty Strategy - Employment, Social Affairs and 
Inclusion 
Apoio a luvas autoridades públicas en materia de loita contra 
a pobreza 
European Skills Guarantee - Employment, Social Affairs and 
Inclusion 

 

Este novo encontro virtual Xunta-UE estivo dedicada a analizar a evolución e as 

perspectivas da axenda social europea. Na súa introdución, Ana Ramos destacou 

cómo, aínda que as competencias comunitarias neste ámbito seguen sendo limitadas 

e recaen principalmente nos Estados membros e entes subnacionais, a UE reforzou 

progresivamente a súa acción mediante instrumentos normativos, financeiros e de 

coordinación, entre os cales destaca o Semestre Europeo como marco de referencia 

para orientar as políticas económicas e sociais nacionais. A este respecto, lembrou 

que as recomendacións dadas a España este ano van orientar a elaboración do noso 

plan de colaboración nacional e rexional para os anos 28 a 34. 

O encontro virtual enmárcase no convenio de colaboración entre a FGE e a 

Consellería de Facenda para difundir as oportunidades de financiamento europea e 

facilitar a preparación das administracións galegas ante o próximo período 

financeiro, especialmente nun ámbito social onde se anticipan importantes desafíos 

orzamentarios. 

Contexto 

Sonia Vila explicou o contexto actual europeo, no que a Comisión está a dar 

prioridade a simplificar a lexislación existente, en vez de propoñer nova lexislación. 

"Paradoxalmente, queremos simplificar pero, ao mesmo tempo, o mundo non para 

de xirar e temos ante nosos retos moi complexos a nivel global, comercial, e en 

relación coa transición ecolóxica e dixital." 

Emprego de calidade 

O emprego de calidade consolidouse como un piar fundamental na axenda de 

competitividade europea, especialmente tras as directrices marcadas polos informes 

Draghi e Letta, que sitúan o capital humano e ao talento no centro da estratexia 

económica. Neste contexto, a Unión Europea mantén un firme compromiso coa 

mellora das condicións laborais, priorizando a consolidación da Directiva sobre 

salarios mínimos (malia que foi posta en entredito ante o TJUE) e garantindo un 

contorno que favoreza a formación continua e o progreso profesional. Resulta clave 

abordar a seguridade e a saúde no traballo ante a crecente influencia da Intelixencia 

Artificial e as novas tecnoloxías, con especial atención á protección das persoas que 

acceden ó mercado laboral por primeira vez. 

Para avanzar neste propósito, xa se identificaron os sectores que experimentarán 

un maior impacto derivado da transformación dixital e, tralo plan de acción posto 

en marcha o ano pasado, prevese a presentación de novas propostas lexislativas para 

finais deste ano. Referiranse en concreto a:  

• O uso de algoritmos nas condicións laborais. 

• A actualización das políticas de saúde e seguridade laboral.  

A Comisión atópase agora inmersa na segunda fase de consulta obrigatoria aos 

intelocutores sociais. 

Inclusión social 

Sonia presentou a estratexia de loita contra a pobreza da Comisión Europea, 

presentada en maio, acompañada dunha Recomendación aos Estados membros en 

materia de vivenda e a actualización do plan de acción de discapacidade. Estas son as 

principais ideas da nova estratexia:  

• A loita contra a pobreza non só é unha obriga legal (está nos tratados) e moral 

senón como que é un imperativo económico. Non hai avance na competitividade 

se non se ten en conta. Non é un custo, senón un investimento: cada euro 

investido repercute positivamente na economía. 

• Que os que poidan traballar (a denominada "activación"), accedan a un emprego 

de calidade, non a calquera emprego. Levou reticencias nalgúns sectores. Existen 

51 millóns de persoas inactivas: non están no mercado laboral pero poderían 

traballar. Unha gran maioría está en situación de pobreza. O 66% son pais, sobre 

todo nais e, especialmente, familias monoparentais. Non poden acceder a un 

emprego pola falta de acceso ao coidado dos seus fillos. Outro gran grupo son 

persoas con discapacidade (para as que se require en moitos casos unha 

adaptación dos postos de traballo) e o terceiro gran grupo son os inmigrantes, 

con dificultades engadidas como o acceso á vivenda ou a servizos de coidado.  

• A estratexia aborda a pobreza ao longo de toda a vida:  

o Refórzase a Garantía infantil, existente desde o ano 22.  

o Se incide en cómo facer a transición cara aos beneficiarios da garantía 

xuvenil. 

o Para aquees en idade de traballar, incídese na activación: cómo axudar a 

integrarse por primeira vez no mercado laboral. 

o En relación cos maiores, incídese na flexibilidade labora (posibilidade de 

alargar a vida activa), as pensións suplementarias e o acceso a servizos, 

algo moi importante. Non se trata só do diñeiro que ingresan 

mensualmente os maiores senón a súa capacidade de acceso aos servizos: 

sanidade, coidados, transporte... Isto último ten unha clara dimensión 

territorial. 

A Comisión vai traballar na elaboración de novos indicadores de loita contra a 

pobreza dado que os actuais non reflicten a actualidade máis recente. Por exemplo, 

as cifras recollidas na estratexia (1/5 dos europeos e 1/4 dos nenos está en risco de 

pobreza) son de principios de 2025. Con todo o que pasou desde entón, necesitamos 

datos máis actualizados, especialmente polo custo de vida.  

Actualmente, a pobreza mide a partir de 1. O número de activos dentro da unidade 

familiar; 2. Os fogares que non chegan ao 60% da media de ingresos na UE, 3. 13 

factores que miden a privación material. O obxectivo é introducir novos factores de 

privación material como o acceso á infraestrutura dixital ou a capacidade de cubrir 

necesidades enerxéticas básicas. Este proceso de actualización do Social Scoreboard 

vislúcese como unha conversación complexa cos Estados membros, co obxectivo 

ambicioso de alcanzar un consenso no Consello para 2028. 

A Comisión incide na natureza compartida da loita contra a pobreza, onde a limitada 

competencia europea require unha colaboración estreita coas administracións 

públicas a todos os niveis, ademais de co sector privado. Nesta liña, a Comisión asinou 

acordos con outras institucións como o Comité Europeo das Rexións, o Comité 

Económico e Social Europeo e o Banco Europeo de Investimentos. E en outubro, van 

lanzar a coalición de loita contra a pobreza, coa idea de asociar a empresas que xa 

traballan neste ámbito e de establecer un diálogo estruturado con persoas en 

situación de pobreza.  

A intención da Comisión é presentar por primeira vez propostas lexislativas en 

relación coa pobreza. Empeza agora a consultar os intelocutores sociais a este 

respecto. 

Pilar Europeo de Dereitos Sociais (PEDS) 

O PEDS continúa sendo un referente nas políticas públicas pero necesitamos un 

proceso de reflexión centrado no impacto do custo de vida, as crecentes 

desigualdades no acceso a servizos esenciais —como educación, sanidade e coidados 

de longa duración— e as repercusións da intelixencia artificial no emprego, área para 

o cal femos creado un grupo de expertos específico. A próxima semana revisarase o 

Plan de Acción do PEDS fixado en 2021.  

De cara ao décimo aniversario do PEDS en 2027, o obxectivo institucional é lograr un 

renovado compromiso político; sen embargo, o contexto actual presenta 

dificultades, xa que existe unha resistencia por parte de certos Estados membros que 

non se aliñan inicialmente con estes obxectivos de reforzo social. 

Unión de Capacidades 

Recentemente a Comisión Europea puxo en marcha un novo Consello de expertos 

(Skills Board), integrado por dezaseis representantes do diálogo social, empresas e 

centros de formación, con presenza de sectores estratéxicos como a defensa, a 

industria farmacéutica, os semicondutores, o sector agroalimentario e a formación 

profesional. Este órgano, cuxo primeiro informe de conclusións sobre micro-

credenciais presentarase o 15 de xullo.  

O mesmo mércores asinaremos os cinco primeiros proxectos piloto baixo a chamada 

"Garantía de competencias", unha iniciativa deseñada para facilitar a recolocación 

laboral de sectores en transformación, como a automoción, mediante a formación 

anticipada en sectores con escaseza de traballadores antes de que ocorra a perda do 

emprego. Aínda que estes proxectos contan actualmente cun financiamento limitado 

de 10 millóns de euros a través dunha convocatoria do programa EASI, o obxectivo é 

incrementar substancialmente estes recursos no próximo marco financeiro 

Plurianual (MFP) para apoiar a transición de certos sectores, como o transvase de 

profesionais desde a industria automotriz cara aos sectores de seguridade e defensa. 

Os cinco proxectos piloto están a desenvolverados por consorcios nos que participan 

servizos públicos de emprego, industria e centros de formación.  

Sector dos coidados: ante a dificultade estrutural de atraer mozos ao ámbito dos 

coidados —marcado por altas cargas de traballo e salarios reducidos—, estase 

explorando a integración da intelixencia artificial para automatizar tarefas, seguindo 

modelos exitosos como os observados en Finlandia, así como a busca de mecanismos 

para regularizar o emprego informal neste sector. Estes esforzos converxerán en 

2027 co lanzamento do Care de Ribeira, unha iniciativa integral centrada en pacientes 

e profesionais, para a que se prevé unha consulta pública en outubro. 

Para finais deste ano, está igualmente previsto un novo paquete de educación, 

centrado no reforzo das competencias básicas e en cómo atraer talento ás carreiras 

docentes.  

 

Labor da Xunta de Galicia  

Zeltia Lado destacou que Galicia afronta un importante desafío demográfico e de 

relevo xeracional. Actualmente, máis do 26 % da poboación supera os 65 anos, unha 

proporción cinco puntos superior á media da Unión Europea. Galicia rexistrou unha 

cifra record de 1.178.100 persoas ocupadas.  Entre eles, máis de 88.000 traballadores 

xubilaranse nos próximos anos, concentrándose preto do 40 % destas saídas en catro 

grandes sectores: sanidade, comercio, administración pública e educación. 

Ante esta situación, a Xunta impulsou mesas sectoriais orientadas á atracción de 

talento e á identificación das barreiras que dificultan a cobertura de vacantes. 

Segundo Lado, "cada vacante que non cubrimos é unha oportunidade de 

competitividade perdida". 

A directora xeral subliñou tamén que o principal reto do mercado laboral galego 

deixou de ser o desemprego. Cunha taxa de paro cercana ao 9 % (dous puntos menos 

que a media estatal), o desafío actual consiste en dotar as persoas das capacidades e 

competencias que demandan as empresas. Neste sentido, destacou que as 115.900 

persoas activas en busca de emprego representan un importante potencial de talento 

para dinamizar o mercado laboral galego. 

Principais iniciativas impulsadas pola Xunta de Galicia 

1. Axenda Galega de Capacidades para o Emprego 

Posta en marcha en 2022, a Axenda Galega de Capacidades ten entre os seus 

obxectivos modernizar os servizos públicos de emprego. Para iso, implantouse nas 52 

oficinas de emprego de Galicia a xeramenta EMIi que permite realizar un perfilado 

competencial avanzado dos demandantes de emprego. Desde marzo de 2024 

elaboráronse perfís competenciais de máis de 110.000 persoas, facilitando unha 

orientación e unha formación máis axustadas ás necesidades do mercado laboral. 

2. Marco Galego de Microcredenciais 

Seguindo a recomendación do Consello da Unión Europea de 2022, Galicia 

desenvolveu un Marco Galego de Microcredenciais, regulado mediante un decreto 

que foi aprobado en xaneiro deste ano. 

As microcredenciais constitúen certificacións dixitais verificables que acreditan 

competencias específicas adquiridas a través de accións formativas de curta 

duración, entre 6 e 150 horas, ou mediante a demostración directa das ditas 

competencias. Entre as súas principais características destacan o seu carácter 

exportable, verificable e trazable. 

O modelo de gobernanza permite que as microcredenciais sexan impartidas por 

empresas, centros de formación e clústeres sectoriais. Ademais, incorpora un dobre 

sistema de garantía de calidade —interno e externo— con apoio da Administración 

pública, que actúa como facilitadora do sistema sen converterse nun cuello de botella 

para o seu desenvolvemento. 

3. O talento como política pública de emprego 

A Xunta situou a xestión do talento no centro das súas políticas de emprego mediante 

unha estratexia basada en "círculos concéntricos". 

Por un lado, impúlsase a formación a medida vinculada ás necesidades concretas das 

empresas.  

Por outro, desenvólvese unha política activa de retorno do talento galego residente 

no exterior. Este programa ofrece aos participantes un contrato indefinido antes do 

seu regreso e un acompañamento integral durante o proceso de retorno e 

integración. Os resultados das dúas primeiras edicións mostran que máis de 400 

galegos residentes no estranxeiro regresaron a Galicia e estableceron en arredor de 

60 municipios, contribuíndo a unha distribución territorial máis equilibrada e 

evitando a concentración exclusiva na franxa atlántica. 

4. Potenciación do talento migrante 

Outro dos eixes de actuación é a integración laboral de persoas migrantes a través do 

programa de arraigamento para a formación. Grazas a esta iniciativa, preto de 200 

persoas puideron regularizar a súa situación administrativa mediante itinerarios 

formativos vinculados ao emprego. Lado sinalou, non obstante, que a eliminación a 

nivel nacional das microcredenciais como vía válida para os procesos de 

arraigamento supón unha limitación para este modelo.  

Para reforzar a inserción laboral, a Xunta complementa estas actuacións con 

itinerarios específicos de empregabilidade dirixidos ás persoas regularizadas. Así 

mesmo, destacou o recente traspaso de competencias á Xunta para a xestión das 

autorizacións iniciais de traballo de persoas estranxeiras, así como o potencial que 

representa a iniciativa europea EU Talent Pool para facilitar a atracción e mobilidade 

de talento internacional. 

Por último, a directora xeral expresou preocupación pola posible redución do 

financiamento do FSE, co que financian gran parte das medidas, pola posibilidade de 

que o papel das rexións se dilúa na programación e xestión dos recursos europeos no 

próximo marco financeiro: "As CCAA somos as que mellor coñecemos as necesidades. 

A axenda social europea executarase nos territorios." 

